PROXECTO DE FOMENTO DE USO DO GALEGO

EQUIPO DE NORMALIZACIÓN LINGÜÍSTICA

CPI CERNADAS DE CASTRO. LOUSAME

CURSO 2006-2007

I. ANÁLISE SOCIOLINGUÍSTICA DO CENTRO E O SEU CONTORNO.

Os equipos de normalización dos centros temos como obxectivo fundamental acadar a galeguización da vida académica, tanto no aspecto docente como no das relacións diarias entre tódolos membros da nosa comunidade escolar. Este é tamén o noso fin último, pero antes convén reflexionar sobre a situación do galego no noso centro en torno ós tres eidos básicos nos que debe traballar o equipo:

· o alumnado

· o profesorado

·  o resto da comunidade educativa e o seu contorno.

O alumnado do CPI Cernadas de Castro é, tomado dun xeito global, maioritariamente galegofalante efectivo. Porén, dende hai varios cursos observamos un aumento dos alumnos que teñen o castelán como lingua materna; nalgúns casos trátase de fillos de pais xa castelánfalantes e noutros de rapaces educados en castelán por maiores que teñen como lingua materna o galego; trátase de familias nas que o idioma deixou de ser un sinal de identidade, a grande maioría procedentes do noso núcleo máis urbano, Noia. A eles habería que engadir os alumnos chegados de fóra da nosa comunidade e que só teñen competencia en castelán, se ben de momento son un número moi pequeno. É este un campo no que o Equipo de Normalización ten que traballar para conseguir que, non só desenvolvan as competencias na lingua do país senón que, ademais, amosen interese por utilizala na súa vida diaria e mesmo o vexan necesario e/ou atractivo, dado que a súa presenza nas actividades educativas e/ou lúdicas que os motivan, especialmente nas novas tecnoloxías e medios de comunicación, é notábel.

Por outra banda, os alumnos galegofalantes parecen manifestar unha actitude cara ó uso do idioma aberta e positiva. Con todo, postos a reflexionaren, aparecen moitas veces prexuízos lingüísticos negativos cara ó idioma propio que deberemos axudar a desaparecer: non é útil –fronte ó castelán ou o inglés, por exemplo-; só o falan os mozos/as con certas ideas políticas ou que pertencen a familias con esa ideoloxía; está cambiando de normas cada pouco tempo; o galego “de sempre” –o da aldea, o aprendido nos fogares-  non é correcto... Ademais, senten que o uso do galego é mínimo nas actividades polas que eles se interesan: móbiles, chats, blogs, música, cine... e asocian a lingua a outras que lles gustan menos ou pouco: lectura, teatro, celebración de festas anuais, conferencias...

No tocante ó profesorado, trátase dun colectivo  de extraordinaria importancia na normalización, pois o seu campo de actuación preferente é o traballo cara ós alumnos e a súa actitude é, per se, unha acción normalizadora.  Igual que noutros centros, no noso existe tamén un grupo de profesores/as que ven como unha imposición ter que realizar na nosa lingua  o seu labor diario (impartición da materia, redacción de documentos educativos e administrativos...) e, de ser posible, mesmo non o fan. O Equipo de Normalización Lingüística, coas competencias que ten atribuídas, ten moi difícil conseguir que a lei se cumpra neses casos e tampouco cremos que o mellor xeito de contar coa colaboración dos/as compañeiros/as cos que convivimos diariamente sexa a imposición; por outra banda, moitas veces os propios profesores membros dos equipos carecemos da formación necesaria e a suficiente motivación para sermos uns bos dinamizadores lingüísticos. Por todo isto, consideramos que a atención do equipo debe centrarse sobre todo naquel profesorado que, malia non ter o galego como lingua habitual ou formación abonda na nosa lingua, se contase cos medios e apoios necesarios, estaría disposto a colaborar no proceso normalizador. Ademais, detectamos algúns campos –iniciación á lectoescritura, por exemplo- nos que a escaseza de materiais en galego é evidente. Tamén é certo que hai outros moitos recursos no idioma propio que o profesorado descoñece e sobre os que temos a obriga de informalos e mesmo facilitárllelos.

O resto dos membros da comunidade educativa tamén deben ser partícipes da tarefa normalizadora; sería bo contar coa colaboración de tódalas persoas que, dunha maneira ou doutra, teñen relación co centro, como a APA, o persoal de comedor,  o transporte, o concello ou outros centros. Dende o equipo debemos ampliar esta colaboración que, dalgún xeito, xa se vén buscando estes anos.

II. OBXECTIVOS 

Igual cós anos anteriores, cos nosos obxectivos queremos contribuír, dentro das nosas posibilidades,  á galeguización do sistema educativo galego e, de paso, aumentarmos o uso da lingua entre a xente coa que traballamos, especialmente entre os máis novos, que son os que aseguran o futuro do idioma; así mesmo, buscamos promover actitudes favorables cara ó idioma propio como un dos sinais da nosa identidade que debemos valorar e defender.

Propoñemos os seguintes:

· Fomentar o uso do galego, a nivel oral e escrito, por parte de tódolos membros da comunidade educativa, co fin de reafirmalo como lingua de uso habitual por parte de tódolos órganos do centro en tódalas súas actividades.

· Garantir que tódalas persoas do centro, docentes e non docentes, teñan un coñecemento da lingua que lles permita utilizala como lingua vehicular no seu traballo. 

· Procurar a superación de prexuízos cara ó noso idioma, fomentando unha actitude positiva fronte á galeguización do centro e da sociedade en xeral.

· Promover o uso do galego como lingua de docencia en tódalas etapas e niveis, dentro da legalidade vixente, e colaborar para que se lle dea cumprimento á lei.

· Conseguir que o galego sexa o idioma de difusión da cultura, non só galega senón tamén universal.

· Aumentar a colaboración con outras entidades e organismos do contorno –ANPA, Concello, centros da comarca,... -co fin de sumar esforzos encamiñados á normalización.

III. ACTIVIDADES PROGRAMADAS. TEMPORALIZACIÓN.

Co fin de conseguirmos os obxectivos arriba citados os membros do equipo propuxemos unhas medidas de actuación, a través dunha serie de actividades moi concretas. Destas actividades, temporalizadas no mes de outubro, algunhas desenvolveranse ó longo de todo o curso e, en determinados casos, mesmo se continuarán en cursos vindeiros; as demais proxectáronse para un trimestre concreto. A continuación enumerarémolas acompañadas da súa temporalización.

1. Ó longo de todo o curso.

· O taboleiro da lingua, no que aparecerán todo tipo de noticias relacionadas coa lingua (efemérides, publicacións de libros, accións culturais...), pero tamén actividades relacionadas con ela (concursos literarios, de  historia, adiviñas...).

· Subscrición a publicacións periódicas en galego. 

· Adquisición de novidades bibliográficas ou en calquera soporte que sexan interesantes como recurso normalizador e ofertárllelas ós departamentos e persoas que as poidan usar: cómics, revistas temáticas, música, programas informáticos, dicionarios, ...

· Ofrecer apoio, por parte do equipo, a todo aquel que o necesite – pais/nais, persoal non docente, alumnado inmigrante,...-, en relación coa utilización do galego como lingua vehicular no ensino  ou no seu labor diario (achegándolle materiais, colaborando na elaboración de documentos, informándoo de cursos de galego...)

· Recollida de datos lingüísticos ou etnográficos, propios da nosa cultura, como frases feitas e refráns, adiviñas, cantigas, nanas, topónimos, alcumes..., en coordinación cos departamentos de música, lingua galega e sociais.

· Xunto cos demais centros da comarca, convocar, organizar e conceder o Premio Leixaprén, que recoñece o traballo a prol do galego dun personaxe ou unha institución.

2. No primeiro trimestre.

· Elaboración dun calendario de man e outro de mesa que teñan un lema alusivo ó uso da lingua, feito polo alumnado. 

· Galeguización do servizo de comedor.

3. No segundo trimestre.

· Obradoiro literario cun escritor galego da Asociación de Escritores en Lingua Galega.

· Xornada co escritor Agustín Agra.

· IX Certame de narrativa e VIII de poesía “Cernadas de Castro”, buscando un incremento na cantidade e a calidade dos traballos presentados.

4. No terceiro trimestre.

· Elaboración e distribución dun cómic.

· Celebración da Semana das Letras Galegas. 

· Participación no Correlingua 2007.

· Elaboración do apartado dedicado ó Departamento de Normalización Lingüística na páxina web do noso centro.

5. ACTIVIDADES PROGRAMADAS. DESCRICIÓN, ORZAMENTO E IMPACTO.

	ACTIVIDADES
	ORZAMENTO

	1. O TABOLEIRO DA LINGUA

 No corredor central do centro dispoñemos dun taboleiro que nos identifica e que utilizamos para múltiples actividades:

· Un grupo de alumnos/as encárganse de revisar diferentes fontes de información (prensa diaria e semanal, revistas, internet...) e colocar alí as novas relacionadas coa lingua: novidades editoriais e discográficas, estreas cinematográficas e teatrais, aprobación de leis, datas sinaladas para a lingua, viñetas de humor...As noticias recóllense cada mes e arquívanse, coa idea de facer no último trimestre un Anuario da lingua.

· Periodicamente –normalmente cada quincena-, convócanse concursos, destinados a todos os rapaces e rapazas, no que se deben resolver cuestións relacionadas con moi distintos temas: música, enigmas matemáticos, historia, literatura, xeografía... O alumnado investigarán o resultado  acudindo a distintas fontes documentais, na maioría dos casos á internet. Implícase ós profesores especialistas en cada tema e  ó resto do profesorado, especialmente ós titores de primaria, que animan ós alumnos e lles axudan. Entre os acertantes elíxese un gañador, que recibe un agasallo consistente en material educativo.
	   150 €

    

	2. SUBSCRICIÓN A PUBLICACIÓNS EN GALEGO.

Estamos subscritos á Mesa pola Normalización Lingüística e ás súas publicacións, así como ós xornais A Nosa Terra e Galicia Hoxe e a revista Tempos Novos
Do que se trata é de que, tanto o profesorado como o alumnado, dispoña de información na nosa lingua e a utilice sempre que o desexe. No caso das publicacións  da Mesa pola Normalización sonnos útiles, ademais, para os propios membros do Equipo, que en moitos casos extraemos ideas para actividades ou nos informamos con máis detalle dalgunhas cuestións. Ó longo do curso é posible que nos subscribamos ó novo DB Banda, ó que lle daremos publicidade a través da biblioteca.
	  300€

	3. ADQUISICIÓN DE NOVIDADES bibliográficas ou en calquera soporte que sexan interesantes como recurso normalizador e ofertárllelas ós departamentos e/ou grupos que as poidan usar: cómics, revistas temáticas, música, programas informáticos, dicionarios, vocabularios específicos...


	 300 €

	4. ELABORACIÓN DE TRÍPTICOS OU CD’S QUE RECOLLAN INFORMACIÓN SOBRE RECURSOS NA REDE EN GALEGO organizados por temas de interese, que irían destinados a grupos concretos: profesorado, alumnos/as, pais/nais, persoal do comedor...


	 200 €

	5. TRABALLOS DE CAMPO LINGÜÍSTICOS (TOPONIMIA, ANTROPONIMIA, ALCUMES...) E DE PATRIMONIO ORAL (CANTIGAS, REFRÁNS, FRASES FEITAS). Este ano comezamos a recoller, coa axuda  do alumnado de secundaria e dos titores, patrimonio oral relacionado coas festas anuais. Un grupo de alumnas do Equipo pasarao a soporte informático; nunha segunda fase proxéctase usar este material para editar un libro sobre o patrimonio oral de Lousame ou ben realizar unidades didácticas en formato electrónico. Respecto da toponimia, un primeiro traballo sería, realizar mapas de Lousame, coas súas parroquias e aldeas, nos que aparecería a forma correcta do topónimo e a súa orixe. Traballaríase unha parroquia por grupo-clase de alumnos (todo o 2º ciclo da ESO) coa axuda do profesorado de sociais e lingua. Logo, para os traballos de microtoponimia, porémonos en contacto co concello, no que xa se comeza a traballar neste aspecto.


	  150 €

	6. PREMIO LEIXAPRÉN
Dende o ano 2000, xunto cos centros de secundaria de Rois, Noia, Muros, Outes e A Picota, convocamos, organizamos e concedemos o Premio Leixaprén, destinado a premiar unha persoa ou institución que se distinga polo seu traballo a prol da lingua. Para iso creouse a Coordinadora Leixaprén, como entidade sen fin de lucro; ó longo do primeiro trimestre do curso, os membros dos equipos de normalización de tódolos centros reúnense periodicamente ata elixir o premiado ese ano. A continuación, o centro organizador prepara o acto de entrega do premio, ó que asisten tódolos demais centros e que ten lugar no 3º trimestre; os gastos derivados de agasallos, materiais diversos, publicidade, etc. corren a cargo de tódolos equipos da coordinadora.
	 75 €

	7. CALENDARIO 2006/2007
No mes de novembro, coa colaboración do profesorado de Educación Plástica e Visual en secundaria e os titores de primaria e infantil, convocamos cun concurso, dirixido a todo o alumnado do centro, para elixir os dous mellores debuxos/lemas alusivos ó uso da lingua. Co mellor lema de secundaria fíxose un calendario de peto; o debuxo/lema gañador de primaria utilizámolo para facer un calendario de mesa. No mes de nadal repartíronse entre tódolos membros da comunidade educativa e persoas/entidades que teñen alguha relación co centro.  Os calendarios serviron para presentar o equipo pero, sobre todo, foi unha actividade destinada a favorecer a creatividade e a reflexión, a tódolos niveis, dende infantil a 4º ESO, sobre a importancia de utilizar a lingua propia.
	  300 €

	8. GALEGUIZACIÓN DO COMEDOR
En primeiro lugar, o Equipo axudoulle á encargada do comedor a corrixir toda a documentación referida ós menús diarios; ademais, o alumnado elaborou, na aula de informática,  carteis “DICÍMOLO EN GALEGO?”, animando a tódolos usuarios do comedor a usar a denominación correcta galega dos principais utensilios da mesa, que se colocaron no comedor. Nunha segunda fase, elaboraranse carteis cos nomes dos alimentos –carnes, peixes, froitas, verduras...- e falarase coa encargada do comedor e mailas cociñeiras co fin de avanzar no uso do galego nas relacións cos provedores ou en calquera aspecto do seu labor diario, así como achegarlles libros e outros recursos de cociña na nosa lingua .
	 100 €

	9. OBRADOIRO LITERARIO, EN COLABORACIÓN COA ASOCIACIÓN DE ESCRITORES EN LINGUA GALEGA.

Coa axuda do Departamento de Lingua Galega, solicitouse un obradoiro de creación literaria impartido por un escritor da asociación. Este curso contamos co poeta Carlos Negro, que durante 10 sesións compartiu, cos alumnos de 3º ESO, lecturas e actividades creativas. O obxectivo era aumentar no alumnado o gusto pola literatura en  galego e potenciar a súa creatividade, coa finalidade de que se animen a producir os seus propios textos literarios na lingua do país.
	 30 €

	10. XORNADA CON AGUSTÍN AGRA
Aproveitando que o Premio Merlín de Literatura Xuvenil 2006 se lle concedeu a Agustín Agra, escritor noiés, organizamos unha xornada con el destinada ó alumnado de 3º ciclo de Primaria e 1º ciclo de Secundaria. Para iso, en colaboración cos titores e o profesorado de lingua e literatura, leuse a súa obra, elaboráronse fichas de lectura, murais e preparouse a visita, na que o alumnado falou con el sobre o libro premiado e sobre o feito de escribir. Ademais, un grupo de alumnos do Equipo entrevistouno para a revista escolar. O fin perseguido, e cremos que conseguido, era aumentar a lectura en galego e achegarlles a nosa literatura.


	 35 €

	11. IX CERTAME DE NARRATIVA E VIII DE POESÍA CERNADAS DE CASTRO.
Como xa é costume no noso centro, o Equipo de Normalización convoca un certame de narrativa e poesía destinado a todo o alumnado do centro, dende infantil a 4º ESO. Concédese un premio de poesía e outro de narrativa por cada ciclo de primaria e secundaria. Os premiados reciben como agasallo material bibliográfico, audiovisual ou doutro tipo en galego. A finalidade é traballar a creatividade e mellorar a calidade das producións propias na nosa lingua.
	 250 €

	12. ELABORACIÓN E EDICIÓN DUN CÓMIC
Coa axuda do profesorado de plástica, de sociais e de lingua, un grupo de alumnos elaborou un pequeno cómic. Editaranse 200 exemplares para distribuír entre alumnado, profesorado e outras persoas do centro interesadas.Trátase de favorecer o pulo creativo dunha parte do alumnado e, ó mesmo tempo, crear un recurso normalizador, pois ofrecélles ós demais unha lectura motivadora en galego.
	 200 €

	13. SEMANA DAS LETRAS GALEGAS
Como outros cursos, con motivo do Día das letras galegas, este ano dedicado a María Mariño, celebraremos unha semana cultural no mes de maio. Aproveitaremos para dar a coñecer a toda a comunidade educativa a súa obra literaria e a súa figura. Con este fin, elaboraranse murais e outros materiais e organizaranse actividades lúdicas e educativas, como un concurso na aula de informática ó redor dalgunha das WebQuest que xurdirán na rede (por exemplo a de Edugaliza.org). Ademais, realizaranse distintas actividades culturais na nosa lingua; a escolla dependerá do orzamento, da oferta que teñamos e outros factores. Polo momento, falouse de actividades moi variadas para distintos niveis: sesións de contacontos, obradoiros de música e regueifas,  teatro... 
	 600 €

 

	14. CORRELINGUA 2007
Por primeira vez participaremos no Correlingua e en tódalas actividades que o preceden. Dende o Equipo traballouse cun grupo de 20 alumnos de 4º de ESO na creación dun manifesto en defensa da lingua, co lema GALEGANDO, que se enviou ó concurso e aínda está sen resolver. Por outra banda, no mes de maio faremos camisetas, pancartas e outros materiais, así como un breve himno para levar á manifestación pola lingua, á que irán 100 alumnos de secundaria. A finalidade é que alumnado e profesorado reflexionen sobre a situación do idioma e o usen para distintas actividades pracenteiras para eles.
	  200 €

	15. CREACIÓN DO DEPARTAMENTO DE NORMALIZACIÓN NA WEB DO CENTRO.

Na páxina web do noso centro, aínda moi incompleta, pretendemos crear a pestana do Equipo de Normalización do centro, dentro dos departamentos, coa axuda dos profesores de informática e tecnoloxía. Alí colgaremos o noso proxecto e iremos creando materiais/recursos distintos ó longo de vindeiros cursos.
	 30€

	ORZAMENTO TOTAL
	 3520 €

 


Este proxecto foi elaborado polo Equipo de Normalización Lingüística, do que forman parte este curso:

Profesores:

· Ana Fernández Chacón. Educación Infantil.

· Mercedes Moure Beiroa. Educación Infantil.

· Xoán M. Cabo Pérez,  Educación Física  e xefe de Estudos de Primaria.

· Ana Gloria Mato Balbís, orientadora.

· Pilar Cobas Cajuso,  matemáticas ESO.

· Concepción Leal Gómez, lingua galega e literatura ESO.

Alumnado:



4º ESO

· Alicia Rodríguez Abuín

· Vanessa Tubío Tubío

· David Fernández Antunes.

3º ESO

· Lorena Agrafojo Padín

· Lidia Fernández Albardonedo

· Claudia Mariño Gómez

· Adriana Froján Canle

· Jorge Froján Tubío

· Mª Jesús Maroñas Agra

1º ESO

· Noelia González Rodríguez

· Cristina González Dacuña

· Leticia Mourelos Ares

Persoal non docente:

- Mª Teresa Sobradelo Creo

Asdo. Coordinadora do ENL


V.Bº director do Centro

Concepción Leal Gómez


Manuel Rodríguez Cobas

